REPUBLIKA E SHQIPËRISË

GJYKATA KUSHTETUESE

Nr.111 i Regj.Themeltar.
Nr.111 i Vendimit.
V E N D I M
Kolegji i Gjykatës Kushtetuese të Republikës së Shqipërisë, i përbërë nga:


Fehmi Abdiu,


Anëtar i Gjykatës Kushtetuese


Sokol Berberi,

Anëtar i        “            “


Xhezair Zaganjori,

Anëtar i        “            “

në datën 21.12.2009, mori në shqyrtim paraprak kërkesën me nr.111 Akti, që i përket:

K Ë R K U E S:
SILVANA MERKO 
O B J E K T I: 
Shpallja si antikushtetues i vendimit nr.114, datë 22.09.2006 i Gjykatës së Apelit Tiranë dhe vendimit nr.1277, datë 09.11.2007 të Kolegjit Civil të Gjykatës së Lartë.


Kolegji i Gjykatës Kushtetuese, pasi shqyrtoi kërkesën, dokumentet shoqëruese dhe bisedoi çështjen në tërësi,

V Ë R E N:
Ministri i Drejtësisë, me urdhërin nr.2613, datë 04.04.2006, ka vendosur “heqjen e lejes së ushtrimit të veprimtarisë së noteres Silvana Merko”. Ky urdhër është kundërshtuar nga kërkuesja dhe mbi këtë bazë Gjykata e Apelit Tiranë, me vendimin nr.114, datë 22.09.2006, ka vendosur rrëzimin e padisë. Rekursi i ushtruar në Gjykatën e Lartë nuk është pranuar për shqyrtim.

Kërkuesja pretendon se vendimet gjyqësore janë antikushtetuese pasi:


- vendimi i gjykatës së apelit nuk është mbështetur në prova të mjaftueshme;

- gjykata e apelit nuk i ka dhënë përgjigje pretendimeve të paraqitura prej saj;

- është dhënë masë disiplinore maksimale nga ana e Ministrit të Drejtësisë për shkelje të lehta;

- Kolegji Civil i Gjykatës së Lartë nuk mori në shqyrtim rekursin e paraqitur.

Kolegji i Gjykatës Kushtetuese vëren se e njëjta kërkesë me të njëjtat pretendime, pa asnjë argument të ri, është paraqitur prej kërkueses, para kësaj Gjykate në datë 20.03.2008 dhe mbi këtë kërkesë Kolegji, me vendimin nr.61, datë 09.05.2008, ka vendosur “Moskalimin e çështjes në seancë plenare” duke arsyetuar mungesën e pretendimeve me natyrë kushtetuese.

Për sa më lart, Kolegji i Gjykatës Kushtetuese çmon se kërkesa plotëson kushtet e gjësë së gjykuar dhe nuk ka shkaqe për t’u shqyrtuar në seancë plenare nga kjo Gjykatë.
PËR KËTO ARSYE;

Kolegji i Gjykatës Kushtetuese të Republikës së Shqipërisë, në bazë të nenit 131/f të Kushtetutës së Republikës së Shqipërisë dhe nenit 31/2 të ligjit nr.8577, dt. 10.02.2000 “Për organizimin dhe funksionimin e Gjykatës Kushtetuese të Republikës së Shqipërisë”,

V E N D O S I:
Moskalimin e çështjes për shqyrtim në seancë plenare.

Tiranë, më 21.12.2009

